
PR_COD_1app

Tifsira tas-simboli użati

* Proċedura ta’ konsultazzjoni
*** Proċedura ta’ approvazzjoni

***I Proċedura leġiżlattiva ordinarja (l-ewwel qari)
***II Proċedura leġiżlattiva ordinarja (it-tieni qari)

***III Proċedura leġiżlattiva ordinarja (it-tielet qari)

(It-tip ta’ proċedura jiddependi mill-bażi ġuridika proposta mill-abbozz ta’ 
att.)

Emendi għal abbozz ta’ att

Emendi tal-Parlament f’żewġ kolonni

It-tħassir huwa indikat permezz tat-tipa korsiva u grassa fil-kolonna tax-
xellug. Is-sostituzzjoni hija indikata permezz tat-tipa korsiva u grassa fiż-
żewġ kolonni. It-test ġdid huwa indikat permezz tat-tipa korsiva u grassa fil-
kolonna tal-lemin.

L-ewwel u t-tieni linji tal-intestatura ta’ kull emenda jidentifikaw il-parti tat-
test ikkonċernata fl-abbozz ta’ att inkwistjoni. Meta emenda tirrigwarda att 
eżistenti, li l-abbozz ta’ att ikollu l-ħsieb li jemenda, l-intestatura jkun fiha 
wkoll it-tielet u r-raba’ linji li jidentifikaw rispettivament l-att eżistenti u d-
dispożizzjoni kkonċernata f’dak l-att. 

Emendi tal-Parlament li jieħdu l-forma ta’ test konsolidat

Il-partijiet ġodda tat-test huma indikati permezz tat-tipa korsiva u grassa. Il-
partijiet imħassra tat-test huma indikati permezz tas-simbolu ▌ jew huma 
ingassati. Is-sostituzzjoni tintwera billi jiġi indikat permezz tat-tipa korsiva u 
grassa t-test il-ġdid u billi jitħassar jew jiġi ingassat it-test sostitwit. 
Bħala eċċezzjoni, it-tibdil ta’ natura strettament teknika magħmul mis-
servizzi fil-preparazzjoni tat-test finali mhuwiex indikat.

ABBOZZ TA’ RIŻOLUZZJONI LEĠIŻLATTIVA TAL-PARLAMENT EWROPEW

dwar il-proposta għal deċiżjoni tal-Parlament Ewropew u tal-Kunsill li temenda d-
Direttiva 2013/34/UE fir-rigward tal-limiti ta’ żmien għall-adozzjoni ta’ standards tar-
rapportar dwar is-sostenibbiltà għal ċerti setturi u għal ċerti impriżi ta’ pajjiżi terzi

(COM(2023)0596 – C9-0386/2023 – 2023/0368(COD))

(Proċedura leġiżlattiva ordinarja: l-ewwel qari)

Il-Parlament Ewropew,

– wara li kkunsidra l-proposta tal-Kummissjoni lill-Parlament Ewropew u lill-Kunsill 
(COM(2023)0596),

– wara li kkunsidra l-Artikolu 294(2) u l-Artikolu 50(1) tat-Trattat dwar il-Funzjonament 
tal-Unjoni Ewropea, skont liema artikoli l-Kummissjoni ppreżentat il-proposta lill-
Parlament (C9-0386/2023),

– wara li kkunsidra l-Artikolu 294(3) tat-Trattat dwar il-Funzjonament tal-Unjoni 
Ewropea,

– wara li kkunsidra l-opinjoni tal-Kumitat Ekonomiku u Soċjali Ewropew tat-13 ta’ 
Diċembru 20231,

– wara li kkunsidra l-Artikolu 59 tar-Regoli ta’ Proċedura,

– wara li kkunsidra l-opinjoni tal-Kumitat għall-Affarijiet Ekonomiċi u Monetarji,

– wara li kkunsidra r-rapport tal-Kumitat għall-Affarijiet Legali (A9-0013/2024),

1. Jadotta l-pożizzjoni fl-ewwel qari li tidher hawn taħt;

2. Jitlob lill-Kummissjoni terġa’ tirreferi l-kwistjoni lill-Parlament jekk tibdel il-proposta 
tagħha, temendaha b’mod sustanzjali jew ikollha l-ħsieb li temendaha b’mod 
sustanzjali;

3. Jagħti istruzzjonijiet lill-President tiegħu biex tgħaddi l-pożizzjoni tal-Parlament lill-
Kunsill u lill-Kummissjoni kif ukoll lill-parlamenti nazzjonali.

1 Għadha ma ġietx ippubblikata fil-Ġurnal Uffiċjali.

Emenda 1

Proposta għal deċiżjoni
Titolu

Test propost mill-Kummissjoni Emenda

DEĊIŻJONI TAL-PARLAMENT 
EWROPEW U TAL-KUNSILL

DIRETTIVA TAL-PARLAMENT 
EWROPEW U TAL-KUNSILL

li temenda d-Direttiva 2013/34/UE fir-
rigward tal-limiti ta’ żmien għall-adozzjoni 
ta’ standards tar-rapportar dwar is-
sostenibbiltà għal ċerti setturi u għal ċerti 
impriżi ta’ pajjiżi terzi

li temenda d-Direttiva 2013/34/UE fir-
rigward tal-limiti ta’ żmien għall-adozzjoni 
ta’ standards tar-rapportar dwar is-
sostenibbiltà għal ċerti setturi u għal ċerti 
impriżi ta’ pajjiżi terzi

Emenda 2

Proposta għal deċiżjoni
Premessa 3

Test propost mill-Kummissjoni Emenda

(3) Biex jitnaqqas il-piż tar-rappurtar 
fuq l-impriżi, kif stabbilit fil-
Komunikazzjoni tal-Kummissjoni dwar 
“Il-kompetittività fit-tul tal-UE: inħarsu lil 
hinn mill-2030”10, jenħtieġ li l-impriżi 
jitħallew jiffokaw l-ewwel fuq l-
implimentazzjoni tar-rekwiżiti ta’ rapportar 
dwar is-sostenibbiltà stabbiliti fir-
Regolament Delegat (UE) XX/XXX. Għal 
dik ir-raġuni, l-iskadenza għall-adozzjoni 
tal-atti delegati li fihom ir-rekwiżiti ta’ 
rapportar komplementari dwar is-
sostenibbiltà msemmija fl-Artikolu 29b(1), 
it-tielet subparagrafu, tad-Direttiva 
2013/34/UE jenħtieġ li tiġi posposta 
b’sentejn.

(3) Biex jitnaqqas il-piż tar-rappurtar 
fuq l-impriżi, kif stabbilit fil-
Komunikazzjoni tal-Kummissjoni dwar 
“Il-kompetittività fit-tul tal-UE: inħarsu lil 
hinn mill-2030”10, jenħtieġ li l-impriżi 
jitħallew jiffokaw l-ewwel fuq l-
implimentazzjoni tar-rekwiżiti ta’ rapportar 
dwar is-sostenibbiltà stabbiliti fir-
Regolament Delegat (UE) XX/XXX. Għal 
dik ir-raġuni, l-iskadenza għall-adozzjoni 
tal-atti delegati li fihom ir-rekwiżiti ta’ 
rapportar komplementari dwar is-
sostenibbiltà msemmija fl-Artikolu 29b(1), 
it-tielet subparagrafu, tad-Direttiva 
2013/34/UE jenħtieġ li tiġi posposta 
b’sentejn. Madankollu, dan ma jwaqqafx 
lill-Kummissjoni milli tippubblika l-
istandards tar-rapportar dwar is-
sostenibbiltà speċifiċi għas-settur qabel 
dik id-data u jenħtieġ li l-Kummissjoni 
tagħmel ħilitha biex tadotta tmienja mill-
istandards tar-rapportar dwar is-
sostenibbiltà speċifiċi għas-settur hekk kif 
kull wieħed ikun lest.

__________________ __________________
10 COM(2023)168. 10 COM(2023)168.

Emenda 3

Proposta għal deċiżjoni
 Premessa 3a (ġdida)

Test propost mill-Kummissjoni Emenda

(3a) L-impriżi fl-istess settur spiss 
ikunu skoperti għal riskji simili relatati 
mas-sostenibbiltà, u spiss ikollhom impatti 
simili fuq is-soċjetà u fuq l-ambjent. Il-
paraguni bejn l-impriżi fl-istess settur 
huma partikolarment siewja għall-
investituri u għal utenti oħrajn tal-
informazzjoni dwar is-sostenibbiltà. 
Għalhekk, jenħtieġ li l-istandards tar-
rapportar dwar is-sostenibbiltà 
jispeċifikaw kemm l-informazzjoni li l-
impriżi fis-setturi kollha jenħtieġ li 
jiddivulgaw kif ukoll l-informazzjoni li l-
impriżi jenħtieġ li jiddivulgaw skont is-
settur ta’ attività tagħhom. L-istandards 
dwar is-sostenibbiltà speċifiċi għas-settur 
huma partikolarment importanti fil-każ 
ta’ setturi assoċjati ma’ riskji għolja mil-
lat tas-sostenibbiltà għall-ambjent jew l-
impatti fuq l-ambjent, id-drittijiet tal-
bniedem u l-governanza, inklużi s-setturi 
elenkati fit-Taqsimiet A, B (inklużi ż-żejt, 
il-gass, il-minjieri u l-faħam) sa H, K u L 
tal-Anness I tar-Regolament (KE) 
Nru 1893/2006 tal-Parlament Ewropew u 
tal-Kunsill, u l-attivitajiet rilevanti f’dawk 
is-setturi. Meta tkun qed tadotta standards 
dwar is-sostenibbiltà speċifiċi għas-settur, 
jenħtieġ li l-Kummissjoni tiżgura li l-
informazzjoni speċifikata minn dawk l-
istandards dwar is-sostenibbiltà tkun 
proporzjonata għall-iskala tar-riskji u l-
impatti relatati ma’ kwistjonijiet relatati 
mas-sostenibbiltà speċifiċi għal kull 

settur, filwaqt li tqis il-fatt li r-riskji u l-
impatti ta’ xi setturi huma ogħla milli 
għal oħrajn. Jenħtieġ li l-Kummissjoni 
tqis ukoll il-fatt li mhux l-attivitajiet 
kollha f’setturi bħal dawn huma 
neċessarjament assoċjati ma’ riskji jew 
impatti għoljin għas-sostenibbiltà. Għall-
impriżi li joperaw f’setturi li jiddependu 
b’mod partikolari fuq ir-riżorsi naturali, l-
istandards tar-rapportar dwar is-
sostenibbiltà speċifiċi għas-settur ikunu 
jeħtieġu d-divulgazzjoni tal-impatti 
relatati man-natura fuq il-bijodiversità u 
l-ekosistemi u r-riskji għalihom.

Emenda 4

Proposta għal direttiva
Premessa 5a (ġdida)

Test propost mill-Kummissjoni Emenda

(5a) Sabiex jitrawmu l-kontroll 
demokratiku, l-iskrutinju u t-trasparenza, 
jenħtieġ li l-Kummissjoni, mill-inqas 
darba fis-sena, tikkonsulta mal-Parlament 
Ewropew, u, b’mod konġunt, mal-Grupp 
ta’ Esperti tal-Istati Membri dwar il-
Finanzi Sostenibbli, u mal-Kumitat 
Regolatorju tal-Kontabilità dwar il-
programm ta’ ħidma tal-EFRAG fir-
rigward tal-iżvilupp ta’ standards tar-
rapportar dwar is-sostenibbiltà. Il-
programm ta’ ħidma tal-EFRAG fir-
rigward tal-iżvilupp tal-istandards tar-
rapportar dwar is-sostenibbiltà jenħtieġ li 
jinkludi informazzjoni dwar l-ippjanar, il-
prijoritizzazzjoni u l-iskedi ta’ żmien 
tiegħu għal abbozzi ta’ standards futuri u 
riżultati tanġibbli oħra.

Emenda 5

Proposta għal direttiva
Artikolu -1

Test propost mill-Kummissjoni Emenda

ADOTTAW DIN ID-DEĊIŻJONI ADOTTAW DIN ID-DIRETTIVA

Emenda 6

Proposta għal direttiva
Artikolu 1a (ġdid)
Direttiva 2013/34/UE
Artikolu 29b – paragrafu 1 – subparagrafu 3a (ġdid)

Test propost mill-Kummissjoni Emenda

Fl-Artikolu 29b(1), jiżdied subparagrafu 
ġdid qabel ir-raba’ subparagrafu: 
“Il-Kummissjoni għandha tagħmel ħilitha 
biex tadotta tmienja mill-istandards tar-
rapportar dwar is-sostenibbiltà msemmija 
fil-punt (ii) hekk kif kull wieħed ikun 
lest.”

Emenda 7

Proposta għal direttiva
Artikolu 2

Test propost mill-Kummissjoni Emenda

Din id-Deċiżjoni għandha tidħol fis-seħħ 
fl-għoxrin jum wara dak tal-pubblikazzjoni 
tagħha f’Il-Ġurnal Uffiċjali tal-Unjoni 
Ewropea. 

Din id-Direttiva għandha tidħol fis-seħħ fl-
għoxrin jum wara dak tal-pubblikazzjoni 
tagħha f’Il-Ġurnal Uffiċjali tal-Unjoni 
Ewropea.

NOTA SPJEGATTIVA

Ir-rekwiżiti ta’ rapportar għandhom rwol ewlieni fl-iżgurar ta’ infurzar korrett u ta’ 
monitoraġġ kif suppost tal-leġiżlazzjoni. Madankollu, jimponu wkoll piż żejjed fuq il-
kumpaniji, prinċipalment l-SMEs. Il-Kummissjoni tirrikonoxxi dan u għalhekk impenjat 
ruħha li tirrazzjonalizza u tissimplifika r-rekwiżiti ta’ rapportar bl-objettiv aħħari tat-tnaqqis 
ta’ tali piżijiet b’25 %. Madankollu, dan l-eżerċizzju ma għandux idgħajjef l-objettivi ta’ 
politika relatati. 

Id-Direttiva dwar ir-Rapportar Korporattiv dwar is-Sostenibbiltà (CSRD) li ġiet adottata 
reċentement tobbliga ċerti kumpaniji jirrapportaw l-informazzjoni meħtieġa sabiex jinftiehmu 
l-impatti tal-kumpanija fuq kwistjonijiet relatati mas-sostenibbiltà, u l-informazzjoni meħtieġa 
sabiex jiġi mifhum kif kwistjonijiet relatati mas-sostenibbiltà jaffettwaw l-iżvilupp, il-
prestazzjoni u l-pożizzjoni tal-kumpanija. Tali informazzjoni tiġi rrapportata f’konformità 
mal-istandards li għandhom jiġu adottati mill-Kummissjoni permezz ta’ atti delegati. 

L-ewwel sett ta’ standards ġenerali applikabbli għall-impriżi kollha fil-kamp ta’ applikazzjoni 
tas-CSRD ġie adottat mill-Kummissjoni fil-31 ta’ Lulju 2023.

It-tieni sett ta’ standards li huma standards speċifiċi għas-settur u standards skont l-
Artikolu 29b(1) u standards għal ċerti kumpaniji mhux tal-UE b’negozju fl-Unjoni skont l-
Artikolu 40b għandu jiġi adottat sat-30 ta’ Ġunju 2024. 

Il-Kummissjoni tipproponi li tagħti lill-kumpaniji biżżejjed żmien biex iħejju għal kwalunkwe 
rekwiżit ġdid ta’ rapportar u tipposponi l-adozzjoni tat-tieni sett ta’ standards b’sentejn, sat-30 
ta’ Ġunju 2026.

Ir-rapporteur jikkondividi bis-sħiħ din il-valutazzjoni u l-objettivi ta’ din il-proposta peress li 
l-kumpaniji jeħtieġu aktar żmien biex jipproċessaw l-ewwel sett ta’ standards u biex jagħmlu 
enfasi fuq l-implimentazzjoni xierqa tiegħu. Fl-istess ħin dan iż-żmien addizzjonali jagħti lill-
EFRAG u lill-Kummissjoni biżżejjed żmien biex jirriflettu kif xieraq dwar l-iżvilupp tat-tieni 
sett effettiv u proporzjonat ta’ standards ta’ rapportar, inkluż permezz ta’ konsultazzjonijiet 
mal-partijiet ikkonċernati rilevanti.

Jeħtieġ li jiġi nnotat li l-kumpaniji tal-UE reċentement kienu qed jiffaċċjaw ħafna sfidi u piż 
burokratiku kbir fi żminijiet tal-pandemija tal-COVID kif ukoll il-gwerra fl-Ukrajna u l-
impatt tagħha fuq il-prezzijiet tal-enerġija eċċ. Il-posponiment tad-data tal-adozzjoni b’sentejn 
se jkun rilevanti ħafna għall-kumpaniji fil-kamp ta’ applikazzjoni tas-CSRD biex jirkupraw 
filwaqt li mhux se jaffettwa b’mod negattiv l-ilħuq tal-objettivi fil-qasam tar-rapportar dwar 
is-sostenibbiltà.

ANNESS: ENTITAJIET JEW PERSUNI
LI R-RAPPORTEUR IRĊIEVA KONTRIBUT MINGĦANDHOM

F’konformità mal-Artikolu 8 tal-Anness I tar-Regoli ta’ Proċedura, ir-rapporteur jiddikjara li 
rċieva kontribut mill-entitajiet jew il-persuni li ġejjin fit-tħejjija tar-rapport, sal-adozzjoni 
tiegħu fil-kumitat:

Entità u/jew persuna
Frank Bold

Clean Clothes Campaign
Insurance Europe

European Financial Reporting Advisory Group (EFRAG)
Global Reporting Initiative (GRI)

International Sustainability Standards Board (IFRS)
GDV – Gesamtverband der Deutschen Versicherungswirtschaft e. V.

Il-lista ta’ hawn fuq hija mfassla taħt ir-responsabbiltà esklużiva tar-rapporteur.

12.1.2024

OPINJONI TAL-KUMITAT GĦALL-AFFARIJIET EKONOMIĊI U MONETARJI

għall-Kumitat għall-Affarijiet Legali

dwar il-proposta għal deċiżjoni tal-Parlament Ewropew u tal-Kunsill li temenda d-Direttiva 
2013/34/UE fir-rigward tal-limiti ta’ żmien għall-adozzjoni ta’ standards tar-rapportar dwar 
is-sostenibbiltà għal ċerti setturi u għal ċerti impriżi ta’ pajjiżi terzi
(COM(2023)0596 – C9-0386/2023 – 2023/0368(COD))

Rapporteur għal opinjoni: Jessica Polfjärd

ĠUSTIFIKAZZJONI FIL-QOSOR

Id-Direttiva dwar ir-Rapportar Korporattiv dwar is-Sostenibbiltà (CSRD) tobbliga lill-
kumpaniji kbar, il-kumpaniji żgħar u ta’ daqs medju elenkati, u l-kumpaniji omm ta’ gruppi 
kbar jirrapportaw ċerta informazzjoni dwar is-sostenibbiltà.

Dan ir-rapportar irid isegwi standards li għandhom jiġu adottati mill-Kummissjoni permezz 
ta’ atti delegati. L-ewwel sett ġenerali ta’ tali standards ġie adottat mill-Kummissjoni f’Lulju 
2023. It-tieni sett ta’ standards speċifiċi għas-settur huwa skedat li jiġi adottat sa Ġunju 2024. 

Bħala parti mill-aġenda tal-kompetittività tagħha, il-Kummissjoni impenjat ruħha li 
tissimplifika r-rekwiżiti ta’ rapportar għall-kumpaniji. Il-Kummissjoni għalhekk ipproponiet li 
tipposponi l-adozzjoni tat-tieni sett ta’ standards skont is-CSRD b’sentejn. Dan ikun ifisser li 
dawn l-istandards jiġu adottati f’Ġunju 2026 minflok f’Ġunju 2024, kif previst bħalissa.

Ir-rapporteur hija tal-fehma li dan il-posponiment se jagħti lill-kumpaniji l-ispazju meħtieġ 
biex jieħdu nifs filwaqt li jiżgura l-implimentazzjoni xierqa u sħiħa tar-rekwiżiti l-ġodda ta’ 
sostenibbiltà skont is-CSRD. Għalhekk mhi proposta l-ebda emenda għad-deċiżjoni tal-
Kummissjoni.

******

Il-Kumitat għall-Affarijiet Ekonomiċi u Monetarji jistieden lill-Kumitat għall-Affarijiet 
Legali, bħala l-kumitat responsabbli, biex jipproponi li l-Parlament Ewropew jadotta l-
pożizzjoni tiegħu fl-ewwel qari billi jinkorpora l-proposta tal-Kummissjoni.

ANNESS: ENTITAJIET JEW PERSUNI
LI R-RAPPORTEUR GĦAL OPINJONI RĊEVIET KONTRIBUT MINGĦANDHOM

Ir-rapporteur għal opinjoni tiddikjara, taħt ir-responsabbiltà esklużiva tagħha, li ma rċeviet l-
ebda kontribut minn entità jew persuna li jrid jissemma f’dan l-Anness f’konformità mal-
Artikolu 8 tal-Anness I tar-Regoli ta’ Proċedura.

PROĊEDURA TAL-KUMITAT LI JINTALAB JAGĦTI OPINJONI

Titolu Emenda tad-Direttiva 2013/34/UE fir-rigward tal-limiti ta’ żmien għall-
adozzjoni ta’ standards tar-rapportar dwar is-sostenibbiltà għal ċerti 
setturi u għal ċerti impriżi ta’ pajjiżi terzi

Referenzi COM(2023)0596 – C9-0386/2023 – 2023/0368(COD)

